

                                       9-Tavhid Darsi
ENG ULUG’ KITOB

Bolalar, dunyodagi eng ulug’ kitob qaysi?

   - QUR’ONI KARIM!

To’ppa-to’g’ri! Bu javobni kim aytgan bo’lsa ham unga katta rahmat! Bu dunyoda Qur’onga teng keladigan  mukammal kitob yo’q. Chunki Qur’on Allohning So’zi. Bu olamda Allohga teng keladigan hech kimsa yo’q-ku! Demak, Uning Kitobiga teng keladigan kitob ham bo’lmaydi. Qur’onni Alloh Taolo yetti qavat osmonning ustidan Muhammad sollAllahu alayhi va sallamga farishta Jibril alayhissalom orqali vahiy qilgan. Allah Qur’onda yer yuzida yashaydigan hamma insonlarga nasihat qiladi.

Qur’on – Allohning mo’jizasi. Hech kim bu kitobga o’xshagan kitob yoza olmaydi. Qur’on odamlar yozgan kitoblarga o’xshamaydi. 

Qur’onda nimalar aytilgan? Qur’onda qadimda o’tgan payg’ambarlar va ularning qavmlari haqida qiziqarli hikoyalar bor. Ibrohim payg’ambar  yosh bola bo’la turib qanday qilib butlarni sindirganlar? U kishi olovdan qanday qilib sog’ chiqqanlar? Nima uchun Muso payg’ambarni chaqaloqlik vaqtlarida sandiqchaga solib daryoga oqizib yuborishgan? Fir’avn degan kofir podsho nima uchun yosh bolalarni so’ydirgan?  Keyin Alloh uning o’zini qanday qilib cho’ktirib o’ldirgan? Allah mo’minlarni kofirlarning zulmidan qanday qutqargan? Hayvonlar, qushlar ham ibodat qilishadimi? Ular qanday gapirishadi? O’liklar qanday qilib tiriladi? Qur’onda mana shular haqida ajoyib suralar bor. 

Qur’on OYAT va SURAlardan tashkil topgan. Bir yoki bir necha so’zdan tuzilgan jumla oyat, deb ataladi. Bir necha oyatlar qo’shilib, sura bo’ladi. Qur’onda 114 ta sura va 6 mingdan ko’p oyat bor. 

Odamlar Allohga qanday ibodat qilishlari kerak? Dunyoda qanday yashashlari lozim? Ota-onaga qanday yaxshilik qilinadi?  Qo’shnilar, qarindoshlar va boshqa odamlar bilan qanday muomala qilinadi? Musulmon podshohlar xalqqa qanday yo’l ko’rsatishi kerak? Davlatni qanday boshqarishi lozim? Musulmonlarga dushman bo’layotganlarga nima javob qilish kerak? Bularning hammasiga Qur’onda javob bor. Ha, Qur’on juda ko’p ilmlarni, ma’nolarni o’z ichiga oladi. Uni kim ko’p o’qisa, o’shancha ko’p ilmli bo’ladi. Musulmonlar Qur’onni o’qib undagi qoidalarga amal qilishadi. Shunda ular bu dunyoda hech adashmaydilar. Alloh: “ Bu Qur’on eng to’g’ri yo’lga boshlaydi” ,- degan. Rasululloh sollAlllahu alayhi va sallam: “Sizlarning eng yaxshilaringiz Qur’onni o’rganuvchilar ve uni o’rgatuvchi (kishilar)lardir” , - deb aytganlar.

Qur’onga imon keltirgan insonlarga Allah bu dunyoda baxtli hayot beradi. Oxiratda ularni Jannatga kiritadi. Qur’onga ishonmagan, amal qilmagan odamlarga bu dunyoda ham, Oxiratda ham azob bo’ladi.

Qur’on tilovat qilinganda osmondan savob va nur yog’iladi. Qur’on o’qilgan uyda farishtalar bo’ladi. Qur’on kasalliklarga shifodir. U qalblarga xushnudlik olib kiradi. Qur’onni chiroyli o’qigan bolalarni Alloh ham, farishtalar ham suyib, eshitib turishadi. 

9- qoida. Qur’on -  Allohning muqaddas Kalomi. Unda Alloh dunyodagi hamma odamlarga xitob qilgan. Qur’onda hamma narsaga javob bor. Qur’on qiyomat kuni kelguncha o’qiladi va amal qilinadi.

Savollar: 

1. Qur’on qayerdan kelgan, u qanday kitob?

2. Qur’onda nimalar bor, u nima uchun o’qiladi?

Alloh ta`olo payg`ambarimiz, uning oilasi va sahobalariga salavot va salomlar yo`llasin.

